
Ministër Todorov, kryetar i komunës Bogdanski, drejtoreshë Jovanova, arsimtarë, 
nxënës, zonja dhe zotërinj. Jam i lumtur që ndodhem sot këtu me ju në kremtim me 
rastin e përfundimit të këtij projekti që paraqet një moment të rëndësishëm – rinovimin e 
shkollës së 100-të, i zbatuar nga Proejkti i USAID-it për arsim fillor, që filloi në vitin 
2006. Përmes këtij projekti, Misioni i SHBA-ve ndau 1.700.000 denarë (rreth 37 mijë 
dollarë) për rinovimin e shkollës “Strasho Pinxhur”. Por, ajo që më impresionon është 
që i tërë komuniteti në Karbinci – kryetari i komunës Bogdanski dhe personeli i tij, 
bizneset lokale, drejtoresha Jovanova dhe arsimtarët e përkushtuar, prindërit dhe 
nxënësit – kontribuan me rreth një milion e katërqind mijë (1.400.000) denarë në mjete 
financiare dhe fuqi punëtore. Të gjithë duhet të mburreni me një gjë të tillë! Qëllimi i këtij 
partneriteti dhe i këtij kontributi është përmirësimi i kushteve për zhvillim të procesit 
arsimor për fëmijët tuaj. Por, një ndërtesë e sigurt dhe e bukur është vetëm një aspekt i 
shkollës së mirë. Më me rëndësi është ajo që ndodh brenda shkollës.  
 
Për këtë shkak, Ambasada e SHBA-ve punon me Ministrinë për arsim dhe shkencë në 
përmirësimin e programeve për të gjitha shkollat, si dhe në trajnimin e kuadrit arsimor 
me qëllim që të sigurohet një arsim sa më i mirë dhe që të fitohen aftësi që do të 
mundësojnë karrierë të mirë.  
 
Nxënës, ju duhet të luani rolin tuaj: t’i përkushtoheni suksesit me atë që do të mësoni 
dhe do të kujdeseni për shkollën tuaj.  
 
Prindër, roli juaj është gjithashtu tejet i rëndësishëm. Përkrahja juaj për fëmijët dhe 
personelin e shkollës mund të jetë vendimtare për suksesin e fëmijëve tuaj në shkollë.  
 
Komuniteteti, ashtu si dhe pushteti lokal dhe qëndror, duhet të sigurojnë jo vetëm 
resurse të duhura për mirëmbajtjen e këtij objekti të rinovuar, por edhe ambient të sigurt 
për mësim. Shpresojmë që me mburrje do të vazhdoni të punoni së bashku për shkollën 
tuaj, dhe që do të gjeni mënyra të reja për të zgjidhur problemet, me çka garantohen 
mundësi më të mira për gjeneratat e ardhshme në Karbinci. Përsëri, më lejoni që t’u 
përgëzoj për punën ekipore që keni bërë këtu në shkollën “Strasho Pinxhur”, kryetarit të 
komunës Bogdanski dhe Projektit për arsim fillor. U dëshiroj sukses në vitet në vijim.  

 
 


